
 Жүсiпбектiң əдебиетке құмарлығы ерте оянады. Ол алғаш өлең жазуын 13 
жастағы кезiнен санайды. «Дұғалық жазатын кiшкене қара шолақ кiтапшама 
тiленшi шалға есiгiн ашпаған бiр кемпiрдi, «кiшкене байталға мiнбеймiн» деп 
əкесiн ренжiткен қызды (ол Жəмiкен апам ғой) өлең қып жазып қойғанымды 
əкем көрiп, маңдайымнан иiскегенi əлi есiмде. Содан соңғы өлең жазғаным 
19-20 жасар кезiм болса керек. Бiр бала молдамен айтысып, өлең жазғаным 
бар. I 912 жылы жазған өлеңдерiм ескi дəптерiмде əлi сақтаулы: Абайға 
елiктеппiн. Ең алғаш басылған сөзiм — 1913 жылы болса керек, бiр ақымақ 
алыпсатардың болыс болам деп, елге бiр мəсте шай апарып, елдiң қулары 
болыс қоямыз деп, шайларын алдап алып, бос қайтқанын жазып едiм. Бұл 
хабар «Қазақ» газетiнде басылды. Сол хабардың басылуы қалам ұстауыма 
үлкен себеп  болды. 1916 жылы қазақтан жұмысшы алудың артынан пъеса 
жаза  бастадым. Алғаш жазған 5 перделi пьесам (Нұрғали Құлжанов 
ұнатпаған соң) жарыққа шықпады», — деп жазды Жүсiпбек. 

Жүсiпбектiң шығармашылыққа берiле жұмыс iстеуi төңкерiстен кейiн 
басталады. Бұл кезде жаңа өкiметтiң қоғамдық қызметтерiне араласады. 
Семинарияны бiтiрген соң (1919-1920) Семей Губерниялық Атқару 
комитетiнiң бөлiм меңгерушiсi, «Кедей таңы» атты газеттiң редакторы болып 
iстейдi. 1920 жылы Коммунистiк партияның қатарына кiредi (1922 жылы 
шығып қалған). Сол жылы күзде Қазақстан Советтерiнiң Құрылтай съезiне 
делегат боп қатысып, Қазақ АССР Орталық Атқару Комитетiнiң мүшелiгiне 
сайланады, Қазақ АССР оқу халық комиссарының орынбасары болып 
тағайындалады. Алайда бұл жұмыста Жүсiпбек ұзақ iстемеген. 1921 жылы 
кезектi демалысынан кейiн Орынборға қайтпай, Семей губерниялық оқу 
бөлiмiнiң меңгерушiсi қызметiн атқаруға қалады, кейiн «Қазақ тiлi» газетiнiң 
редакторы болып ауысады. Сол кездегi саяси жағдайдың ауырлығы 
Жүсiпбектiң басшы қызметтер атқаруына, бiр жерде тұрақтап жұмыс iстеуiне 
мүмкiндiктер бермеген. 1922 жылдан ол мұғалiмдiк қызметке ауысқан. 1922-
1923 жылдары Қарқаралыда қалалық мектепте, 1923-1924 жылдары 
Орынборда халық ағарту институтында, 1924-1925 жылдары Ташкент халық 
ағарту институтында, 1925-1926 жылдары Орынбор əскери мектебiнде сабақ 
берген. Осы жылдардың iшiнде газет-журнал редакцияларында қосымша 
қызметтер атқарған. 1926-1929 жылдары Шымкент педагогикалық  

техникумында директор болған. 1929 жылы сол кездегi Қазақстан астанасы 
— Қызылордаға ауысып, «Еңбекшi қазақ» газетiне қызмет iстеуге барған. 
Бiрақ кешiкпей жалаға ұшырап, Қызылорда қаласында мамырдың 14 күнi 
(1929) ұсталған. «Революцияға қарсы жасырын ұйымның мүшесi» деген 
айып тағылып, 1930 жылы 21 сəуiрде атылған. 

Жасынан елең-сөзге құмар Жүсiпбек шығармашылық жолын өлеңнен 
бастаған. 1917 жылы «Сарыарқа» газетiнде оның «Сарыарқаның сəлемi» 
деген өлеңi шығады. Сол жылы «Алаш» газетiнде «Жазушыларға», 
«Отағасы», «Ұршық», «Ах-ха-ха-хау» атты өлеңдерi жарық көредi. 1918 
жылы «Абай» журналында «Кешу», «Ұран», «Əскер марсельезасы» 
жарияланады. Одан кейiнгi жылдары «Жəмила» (1920), «Тұңғиық түпсiз 
аспанда», «Ленинге» 1924), «Қазақстанның 6 жасқа толған күнiне арналған 
ұран өлең» (1926)  деген жырлары  мен «Нұр күйi» (1929) атты поэмасы 
басылады. 

Жүсiпбек өлеңдерi жас ақынның өнерге деген алғашқы талабын, өмiр 
сырын, оның қуанышы мен қиындығын өзiнше  танып бейнелеуге 
ұмтылысын көрсетедi. Ол ойды көркем суретке £айналдыруға, лирикалық 
сезiм күйiн бейнелеп тануға тырысады. «Ұршық» өлеңiнде Жүсiпбек жiп 
иiруге арналған осы бiр халықтық аспаптың зырылдаған жүгiрiсiн бейнелей 
отырып, оны иiрiп отырған кемпiрдiң монологi арқылы əлеуметтiк 
мəселелерге ауысады. Кемпiрдiң жалғыз баласы алыста, жолда. Анасы соның 
аман оралуын тiлейдi, соған жаңа шекпен тiгер жiп иiрiп қоюды армандайды, 
бiрақ кедей тұрмыс («Кəрi шешең сықсиып, толтыра алмай ұршығын, отыр 
жылап  бүкшиiп, көзiнiң сүртiп  былшығын») қарысып, iсi өнбейдi. 
Кемпiрдiң баласының қайда екенiн ақын ашып  айтпайды, бiрақ: 

Жеңiлiп қашан жаман жау,  
Мереке болар, құдайым. 
Жалғызым қайтып есен-сау, 
Қашан туар күн, «айым» — 
дегенiне  қарап, солдатқа алынған жыл болар (сiрə, 1916) деп ойлайсың. 

Өлеңнiң: 
Қыршаңқы, ақсақ, соқырдың 
Көтерiлдi базары,     
Жырақ пен пұшық, қотырдың                     
Биыл кiрдi ажары, —     

деген жолдары да оны анықтай түседi. Мұндай кем-кетiктi адамдардың 
солдатқа алынбағанын ескерсек, кемпiр баласының майданның қара 
жұмысында жүргенiн түсiнуге болады. Өлең ұршықтың фонында асырап 
отырған жалғызынан айырылған кедей кемпiр тұрмысын əлеуметтiк тұрғыда 
тəп-тəуiр суреттей алған.  
 
 
 
 
 
 


